
YOSHLARNI DESTRUKTIV GʻOYALAR TA’SIRIDAN HIMOYALASH IJTIMOIY - 

PSIXOLOGIK MUAMMO SIFATIDA 

 

Annotatsiya. Ushbu maqolada yoshlarning destruktiv g‘oyalar, guruhlar ta’siriga tushib 

qolishining sabab va motivlarini aniqlash hamda mazkur holatning oldini olishga qaratilgan 

profilaktik chora-tadbirlar tizimini yaratish, taklif va tavsiyalar ishlab chiqilgan. O‘smir va 

o‘spirinlarda destruktiv xulq-atvor psixokorreksiyasi bo‘yicha nazariy ma’lumotlar ochib 

berilgan. Shuningdek destruktiv g‘oya tushunchasining ijtimoiy-psixologik mohiyatini 

aniqlangan. 

Kalit so‘zlar: O‘smir, xulq-atvor, destruktiv, shaxs shakllanishi va psixik rivojlanishi, 

agressiya, depressiya, pxsixokorreksiya, psixokonsultatsiya, diagnostika. 

 

ЗАЩИТА МОЛОДЕЖИ ОТ ВЛИЯНИЯ ДЕСТРУКТИВНЫХ ИДЕЙ КАК 

СОЦИАЛЬНО - ПСИХОЛОГИЧЕСКАЯ ПРОБЛЕМА 

Аннотация. В данной статье разработаны предложения и рекомендации по 

выявлению причин и мотивов деструктивных идей, группового воздействия на 

молодежь и созданию системы профилактических мер, направленных на 

предупреждение данной ситуации. Выявлены теоретические данные по психокоррекции 

деструктивного поведения у подростков и подростков. Также выявлена социально-

психологическая сущность понятия деструктивная идея. 

Ключевые слова: подростковый, поведенческий, деструктивный, становление и 

психическое развитие личности, агрессия, депрессия, психокоррекция, 

психоконсультация, диагностика. 

 

PROTECTING YOUNG PEOPLE FROM THE INFLUENCE OF DESTRUCTIVE 

IDEAS AS A SOCIO-PSYCHOLOGICAL PROBLEM 

Annotation. This article develops proposals and recommendations for the creation of a 

system of preventive measures aimed at identifying the causes and motives of youth falling un-

der the influence of destructive ideas, groups, and preventing this situation. Theoretical data 

on destructive behavioral psychocorrection has been revealed in adolescents and adolescents. 

Also identified the socio-psychological nature of the concept of a destructive idea. 

Key words: adolescent, behavioral, destructive, personality formation and psychic devel-

opment, aggression, depression, pxsychocorrection, psychoconsultation, diagnostics. 

 

Kirish. Bugungi kunda bir qator destruktiv guruhlar butun dunyo mamlakatlari 

hududlarida faoliyat yuritib, bu davlatlar siyosiy, ijtimoiy-madaniy, ma’rifiy  hayotida bir 

qancha muammolar tug‘dirib kelmoqda. Ma’lumotlarga ko‘ra, yildan-yil amalga oshirilayotgan 

terrorchilik harakatlari soni ortib bormoqda, birgina 2018-yili dunyoda 15,3 ming marta terakt 

sodir etilgan; O‘zbekiston Respublikasi Oliy sudining 2019-yil 12-martdagi hal qiluv qaroriga 

ko‘ra, internet jahon axborot tarmog‘idagi 40 nomdagi o‘zbek tilida yuritilayotgan profil, kanal 

va sahifalar ekstremistik va terroristik deb topildi; yer yuzida har 40 soniyada bir kishi o‘z 

joniga qasd qiladi, suiqasd tufayli har yili deyarli bir million inson hayotdan ko‘z yumadi. 

Mamlakatimizda keyingi yillarda ijtimoiy, ma’naviy, siyosiy va iqtisodiy sohalarda 

amalga oshirilayotgan keng ko‘lamli islohotlar, dunyodagi global o‘zgarishlar davlat hamda 

jamiyat oldiga hal qilinishi lozim bo‘lgan bir qator vazifalarni qo‘ymoqda.  

Hozirgi globallashuv jarayonida shaxs ongini egallashga qaratilgan  xurujlardan 

saqlanish, har bir kishi ongida mustahkam ma’naviyatni shakllantirish, yoshlarni destruktiv 

guruhlar ta’siridan asrash,  jamiyatimizdagi har bir fuqaro  ongida milliy va ma’naviy 

qadriyatlarimizga tayangan holda mafkuraviy immunitet, xavfsizlikni ta’minlashda 

antimanipulyativ, assertiv xulq-atvorni tarkib toptirish muhim va dolzarb ahamiyat kasb 

etadigan masalalardan biridir. Bu esa kelajakda shaxs xavfsizligi, qolaversa, jamiyat hamda 

davlatning xavfsizligini  ta’minlanishda garov vazifasini o‘taydigan omillardan hisoblanadi. 

O‘smirlarda destruktiv xulq-atvor psixokorreksiyasini psixologik tadqiq etish orqali 

ularni turli guruhlar, oqimlarga kirishining oldini olish, shuningdek, destruksiya tufayli oila, 

ta’lim muassasasida yuzaga kelishi mumkin bo‘lgan ziddiyatlar, suiqasd, va boshqa 

jinoyatlarning oldini olish mumkin.  

Adabiyotlar tahlili. Shaxsning destruktiv xulqi, destruktiv faoliyat fenomeni so‘nggi yuz 

yillik davomida ilmiy jamoatchilik e’tiborida bo‘lib kelmoqda. Dastlab bu mavzuga Erix 

Frommning yirik ilmiy ishi – “Inson destruktivligi anatomiyasi” kitobi alohida bag‘ishlangan. 

“O‘yinlar nazariyasi” va “transaksion tahlil”ning asoschisi E.Bern o‘z qarashlarida o‘zaro 

munosabatlarda namoyon bo‘ladigan psixologik manipulyasiya unsurlarini yoritgan.  

D.Karnegi kishilarni boshqarish masalasiga e’tiborini qaratib, boshqaruvni jamiyatda 

yashayotgan har bir qatlamning ontogenetik davr mobaynida shakllangan psixologik 

holatlaridan kelib chiqib amalga oshirish maqsadga muvofiq ekanligini ko‘rsatib o‘tgan.  

E.Shostrom esa manipulyativ psixologiyani birinchi bor kompleks tarzda o‘rganib, 

manipulyasiyani zamonaviy jamiyatning muammosi sifatida tahlil qilgan. 

A.Maslou har bir shaxsda ifodalanadigan antimanipulyativ (assertiv) xulqni o‘rganishda 

muayyan mezon asosida ish ko‘rib, shaxsning o‘zini o‘zi ro‘yobga chiqarish tushunchalarini 

ilmiy istilohga kiritgan.  

V.Sheynovning “Yashirin boshqarish psixologiyasi” asarida manipulyasiyani o‘rganish 

yuzasidan jahon maktabini yaratgan xorij psixologlarining nazariyalari tahlil qilingan.  

Rus psixologi I.Vagin saylov texnologiyasi asosida siyosat sohasida manipulyativ 

psixologiya konsepsiyasini yaratgan va o‘z qarashlari bilan jamiyatda ayrim jarayonlar 

sub’yektiv tarzda boshqarilishini ko‘rsatib o‘tgan. 

N.Kozlov shaxsning evolyusion tarzda shakllanish jarayonidagi qadriyatlari 

mustahkamligi unga ta’sir qilishi mumkin bo‘lgan turli destruktiv munosabatlardan 

himoyalanishiga sabab bo‘lishini ta’kidlaydi. 

S.Kara-Murza shaxsni manipulyativ tarzda boshqarishda avvalo ong faoliyatining 

o‘rnini, mexanizm va qonuniyatlarini nazariy va amaliy talqin qilib, so‘ng antimanipulyativ 

xulqni shakllantirish kerakligini ko‘rsatgan. 

L.Mixaylov, V.Solomin, T.Malikova va O.Shatrovalar antimanipulyativ xulqning 

sub’yektiv va ob’yektiv omillarini o‘rganib, har bir shaxs normal hayot tarziga turtki 

bo‘layotgan xavflarni aniqlash lozimligini ta’kidlaganlar. 

O‘zbekistonlik faylasuf, sotsiolog, psixolog va pedagog olimlar ham mazkur muammo 

yuzasidan izlanishlar olib borishgan. Jumladan, A.X.Yugay, S.M.To‘ychiyeva, 

D.X.Qarshibayevalar o‘z ilmiy tadqiqotlarida o‘quvchilardagi antimanipulyativ xulq avvalo, 

ta’lim muassasalarida shakllantirilishi lozimligini, buning uchun ta’lim jarayoniga e’tibor 

qaratish zarurligini ko‘rsatib o‘tganlar.  

R.Samarov o‘z ilmiy ishida jamiyatda mavjud bo‘lgan destruktiv xulqlarni aniqlash, 

ularning metodologik asoslarini tahlil qilish, taraqqiyotga salbiy ta’sir ko‘rsatuvchi omillarni 

ko‘rsatish hamda har bir davlatning milliy manfaatidan kelib chiqib, muammoning xavflilik 

darajasini yoritish, unga siyosiy tus berish zarurligini ta’kidlaydi.  

A.Tashanov, Sh.Mustafayevaning ilmiy ishlarida buzg‘unchi g‘oyalarning milliy o‘zlikni 

anglashga salbiy ta’siri, bugungi global o‘zgarishlar sharoitida mafkuraviy, destruktiv tahdidlar 

va ularning milliy o‘zlikni anglash, yoshlar tarbiyasiga salbiy ta’siri ijtimoiy-falsafiy, 

psixologik jihatdan maxsus tadqiq etilgan. 

Mazkur yo‘nalishda ilmiy-tadqiqot ishlarini olib borishda quyidagi jihatlarga e’tibor 

qaratilgani maqsadga muvofiq: 

•  yoshlik davriga xos psixologik himoyaning o‘ziga xos jihatlarini aniqlash; 

•  tashqi muhitga va psixologik jihatdan destruktiv ta’sirga ega axborotga qarshi 

yo‘naltirilgan (ichki) psixologik himoyaning turlari hamda ko‘rinishlarini tasnif qilish; 

•  psixologik himoya mexanizmlarining faolligini ta’minlovchi shaxsning hissiy va 

kommunikativ xususiyatlarini o‘rganish; 

•  psixologik himoyaning yetakchi mexanizmlari asosida shaxsning yoshlik davriga xos 

psixologik portretini ishlab chiqish. 

Destruktiv sektalarga qarshi kurash borasida dunyodagi eng yetakchi tashkilotlardan biri 

bo‘lgan Amerika Oila Fondi qo‘llanmalarida sektalarga kishilarni jalb qilish bilan 

shug‘ullanadigan shaxsning to‘rt xil belgi, xususiyatlari ko‘rsatib o‘tiladi: 

-shu paytgacha uchratilgan insonlar orasidagi eng do‘stona munosabatda bo‘ladigan 

odam; 

-ob’yekt nimalarni, qanday faoliyatni xush ko‘rishi yuzasidan nihoyatda qiziquvchanlikni 

namoyon qiladigan odam; 

-ro‘parasidagi insonga maqtovlar yog‘dirib, iltifot ko‘rsatib, undan energiya, jismoniy 

yoki aqliy kuch-quvvat, pul, kvartira va hokazolar olish mumkinligiga ishora qiladigan odam; 

-barcha, har qanday savollarga javob bera oladigan odam.  

Agar uning suhbatdoshi ishonuvchan, sodda ko‘rinsa, oldindan o‘ylangan reja asosida uni 

suhbatga tortishga, qiziqtirishga harakat qiladi. Bunda quyidagi ko‘rinishda ish olib borishi 

mumkin: 

-a’zolikka nomzodning hissiyotlari, ruhiy holatidan kutilmagan darajada boxabarligini 

namoyon etib, uning farovonligi, xotirjamligi, yaxshi yashashi uchun kuyib-pishib harakat 

qilayotganini ko‘rsatadi. Bu esa nomzodda uni tushunayotganliklari to‘g‘risida ishonch hissini 

uyg‘otadi; 

-nomzodning muammolari, tashvishlari yuzasidan kerakli ma’lumotlarni aniqlashtirib ola 

borib, uning qiziqishlari, mashg‘uloti, niyat, maqsad, orzulariga hamohang ravishda suhbat olib 

boradi. Muloqot jarayonida suhbatdoshidan ko‘z uzmaydi, unga yaqin holatda turadi, qarama-

qarshi jins vakili bo‘lsa, psixologik ma’noda “shahvoniy” hujum qiladi. Yo‘riqchi 

muvaffaqiyatga erishsa, jalb qilinayotgan insonda unga nisbatan ruhiy yaqinlik, munosabatlarni 

davom ettirishga moyillik paydo bo‘ladi.  

Jalb qilinayotgan inson guruhga qabul qilinishga tayyor deb hisoblansa (bu esa 15 

minutlik suhbatdan keyin yoki tasodifiy ko‘rinishdagi bir necha uchrashuvlardan so‘ng aniq 

bo‘ladi), uni guruhga taklif qiladilar. Yo‘riqchilar odatda a’zolikka nomzodning maslak, 

qiziqishlaridan kelib chiqib guruhni ta’riflaydilar. Masalan, diniy bilimlarini 

mukammallashtirishni istagan odam “ulamolar suhbati”ga chaqirilsa, biror ilmiy yo‘nalish, 

aytaylik, iqtisodiyotga qiziqqan insonning qo‘liga “Iqtisodiyot muammolari bo‘yicha yetuk 

mutaxassislar ishtirokidagi ilmiy-amaliy seminar” taklifnomasi tutqazilishi mumkin.  

Yetarli darajada axborotga ega bo‘lmagan va sodda kishilarda guruh a’zolari juda 

jonkuyar, mehribon insonlar sifatida yorqin taassurot qoldiradi. Biroq yo‘riqchi va 

rahbarlarning asl niyatlari xatti-harakatlarida ifodalanmaydi. Ular imkoni boricha tez 

fursatlarda nomzodning guruh uchun qay darajada qimmatga ega ekanligini, ya’ni pul olib kela 

olishi yoki boshqa a’zolarni jalb qila olishi mumkinligini aniqlashlari lozim bo‘ladi. Agar unga 

e’tibor qaratilishi zarur, deb topishsalar, nomzod a’zolikka qabul qilingunga qadar guruh diqqat 

markazida bo‘ladi. 

Hozirgi vaqtda ta’lim tizimi mutaxassislari bilan hamkorlikda yoshlarga ko‘rsatiladigan 

salbiy diniy ta’sirlarning oldini olishga qaratilgan ijtimoiy-psixologik dasturlarni amalga 

oshirish bo‘yicha ishlar samaradorligini kuchaytirish zarur. 

Destruktiv guruhlarning ta’lim tizimiga qiziqishlari, mazkur sohadan manfaatdorliklarini 

quyidagicha ko‘rsatib o‘tish mumkin: 

-ta’lim muassasalari bilan hamkorlik natijasida o‘z faoliyati qonuniyligini namoyish 

qilish va nufuzini ko‘tarish imkoniyatini qo‘ldan bermaslik; 

-ta’limga doir axborotlar niqobi ostida o‘z g‘oyalarini, mafkurasini targ‘ib-tashviq etish; 

-ko‘plab yangidan-yangi a’zolarni jalb qilish va ommaviy ta’sir ko‘rsatish imkoniyati; 

-o‘sib kelayotgan yosh avlodni ma’naviy tarbiyalash borasida o‘zlarining “ijtimoiy-

foydali faoliyati”ni targ‘ib qilish. 

Qayd etib o‘tish kerakki, destruktiv guruhlar o‘z ta’sirlarini ta’lim tizimining barcha 

bo‘g‘inlarida o‘tkazishga harakat qiladilar. Markaziy va mahalliy hokimiyat tuzilmalari, ta’lim 

tizimi xodimlari ko‘magi vositasida o‘z saflariga ko‘proq a’zolar jalb qilish uchun turli o‘quv 

seminarlari ko‘rinishida yig‘ilishlar o‘tkazadilar. 

Moddiy-texnik qo‘llab-quvvatlanishga muhtoj ta’lim muassasalariga homiylik va 

insonparvarlik yordami, talabalar va o‘qituvchilar uchun sayohatlar va yozgi lagerlar tashkil 

qilish ko‘rinishidagi xatti-harakatlari vositasida mazkur muassasalar rahbariyati bilan 

mustahkam aloqalarni yo‘lga qo‘yib oladilar.  

Bu ko‘pincha tasdiqlangan o‘quv dasturlari bilan birga tegishli ekspertizadan o‘tmagan 

va ota-onalar roziligisiz qo‘llanadigan, destruktiv guruhlar mafkurasi va aqidasi unsurlarini aks 

ettiradigan dastur va metodikalarning ta’lim jarayonida foydalanilishiga olib kelishi mumkin.  

Xulosa 

Destruktiv faoliyat mohiyatini tadqiq etishda insonning biologik, neyrofiziologik va 

psixik xususiyatlariga e’tibor qaratilishi maqsadga muvofiq. Shuningdek, destruktiv 

faoliyatning irsiy jihatdan shartlanganligi, destruksiya namoyon bo‘lishida gormonal va asab 

tizimining tutgan o‘rni, mazkur jarayonga psixik xususiyatlarning ko‘rsatadigan ta’siri masalasi 

ham tahlil qilinishi lozim. 

2.Insonning destruktiv faoliyatiga baho berishda asosiy e’tibor ijtimoiy-madaniy 

kontekstda sodir bo‘ladigan neyrofiziologik jihatlarga qaratilishi maqsadga muvofiq. Shunga 

ko‘ra, destruksiya biologik jihatdan asosiy, determinantlashgan emas, balki, biologik jihatdan 

ahamiyatli omildir.  

Jurnal Oʻzbekiston Respublikasi Oliy ta’lim, fan va innovatsiyalar vazirligi  huz-

uridagi OAK Rayosatining 2023 yil 29 dekabrdagi 347-son qarori bilan 10.00.00 – 

filologiya, 13.00.00 – pedagogika, 19.00.00 – psixologiya  fanlari boʻyicha disser-

tatsiya ishlari natijalari yuzasidan ilmiy maqolalar chop etilishi lozim boʻlgan zaruruiy 

nashrlar roʻyxatiga kiritilgan.  

 

 

 

 

 

 

 

 

 

 

 

Buxoro psixologiya va xorijiy tillar  

instituti ilmiy axborotnomasi // ilmiy-amaliy jurnal. - Buxoro, 2024.  

